
INTRODUCIÓN 
 

“Investigar é traballar”,é o lema da Asociación de Personal Investigador 
e Técnico Non Contratado de Galicia (Precarios-Galicia: http://www. pre-
cariosgalicia.org). Fagamos un pouco de historia antes de profundizar en 
materia. Esta asociación forma parte desde o ano 2000  da “Federación de 
Jóvenes Investigadores-Precarios” (FJI-Precarios: http://www.precarios. 
org/), actualmente integrada por 19 asociacións de todo o Estado español. 
Estas asociacións agrupan baixo unha mesma bandeira un colectivo de in-
vestigadores mozos en diversas etapas e situacións da súa carreira profesio-
nal con graves problemas de inseguridade social e laboral. O obxectivo final 
da FJI-Precarios é fomentar o desenvolvemento da ciencia, da cultura e da 
investigación científica en España, así como a reivindicación dunha carreira 
investigadora acorde cos países do noso entorno. 

A todos estos problemas da situación laboral-personal que comenta-
remos máis detalladamente debemos engadir toda a problemática aso-
ciada á difusión da investigación científica á sociedade, así como as di-
ficultades e diferenzas que encontramos na comunicación da ciencia 
que se fai nos diversos campos da investigación científica. Para poder 
entender a relación entre os medios de comunicación e a nosa asocia-
ción é preciso explicar primeiro o funcionamento da asociación, así co-
mo detallar as nosas reivindicacións. 
 

FJI-PRECARIOS 
 

Como xa comentamos, a FJI-Precarios está integrada por diversas aso-
ciacións locais ou autonómicas, que funcionan con plena autonomía de-
ntro do seu ámbito, aínda que integradas ou coordinadas a nivel estatal 
dentro dos obxectivos xerais do colectivo fixados por todas as asociacións 
nas asambleas períodicas da federación. Esta coexistencia dun ámbito lo-
cal e estatal obedece a que as asociacións locais están máis familizariza-
das coas circunstancias de cada comunidade (medios de comunicación, ti-
pos de axudas, centros de investigación, autoridades e partidos políti-

cos,....) e á necesidade dunha acción centralizada para conseguir maior 
impacto nos medios e para a negociación cos organismos estatais. 

Ademais, a FJI-Precarios é membro fundador de Eurodoc (“Consello Eu-
ropeo para Candidatos Doutorais e Investigadores Novos” http://www 
.eurodoc.net), confederación europea que agrupa a 26 organizacións de 
investigadores novos de diversos países europeos. Eurodoc participa facen-
do recomendacións ás instituciones europeas e coordinando actividades en 
diversos temas dese ámbito, como pode ser o proceso de Bolonia, sempre 
en contacto habitual cos maiores representantes na política europea de In-
vestigación e de Educación Superior. Unha vez ó ano, Eurodoc reúnese 
nunha conferencia internacional que ten como obxectivo fixar o marco de 
traballo da confederación. 

Por outra parte, a Federación intenta dar resposta ós problemas co-
múns dos investigadores en todo o Estado e coordinar as distintas inicia-
tivas das asociacións, de modo que alcancen a máxima notoriedade e 
sexan o máis eficaces posibles. Cada ano, a FJI-Precarios organiza coa 
axuda dunha asociación local unhas xornadas de novos investigadores, 
con convidados de todo o mundo e onde se desenvolven diversas activi-
dades de análise crítica e difusión da ciencia (mesas redondas, confe-
rencias, concursos de posters,...). Ata agora organizaronse côn moito 
éxito en: Cadiz 2003 (http://www.precarios.org/pop_triptico_jornadasI 
.html), Zaragoza 2004 (http://moncayo.unizar.es/web/eventos.nsf/), 
Valencia 2005 (http://www.jovesinvestigadors.org/jornadas/) e Madrid 
2006 (http://www.jornadas-precarios-2006.org/). A próxima é en Bilbao 
2007 (http://www.precarios.org/index.html) do 28 de Febreiro ata o 2 
de Marzo de 2007. Para organizar todas as súas actividades, a FJI-Precarios 
e as asociacións locais dispoñen de diversas listas de distribución de correo 
electrónico (de suscrición aberta, é dicir, non é necesario ser socio para ac-
ceder) e varias comisions de traballo que se encargan de coordinar as ac-
cións a nivel estatal, que explicamos a continuación1: 

 

 A/Comisión de medios: Formada por todos os portavoces das 
asociacións locais e coordinada polos portavoces da FJI-
Precarios. Encárgase da difusión en prensa, TV, radio e Internet  
dos comunicados, notas de prensa, informes e estudios realiza-
dos pola federación. Tamén actua como fonte de recursos pe-
riodisticos ou de axuda ós medios de comunicación cando aco-
den pedindo asesoramento en temas de investigación e desen-
volvemento (I+D) ou solicitando entrevistas, artigos de opinión, 
artigos de divulgación tanto científica como das reivindicacións 

                                                           
1 Para máis información sobre as comisións, consulte o enderezo  
http://www.precarios.org/comindex.htm 

do colectivo. Ademáis, recopilan e arquivan todas as novas in-
formativas sobre a investigación. 

 B/Comisión de Documentación: Recopila, ordea e arquiva todo 
tipo de información relevante en I+D; ademais, elabora infor-
mes e estudos que axudan a suplir o vacio de información sobre 
a situación dos investigadores en fase inicial e perfeccionamen-
to. Pódese consultar esta recopilación de datos sobre o sistema 
de I+D español e europeo no enderezo http://www.precarios 
.org/docs.php3, onde ademais de material sobre a carreira inves-
tigadora, estudos xurídicos, textos legais,... hai unha completa ba-
se de datos sobre bolsas e contratos de investigación. Dentro desta 
comisión existen dous grupos de traballo específicos: 

 B.1./Grupo de traballo de Riscos Laborais: Encargase de estu-
dar e elaborar informes e estudos sobre os riscos laborais aso-
ciados ó colectivo. 

 B.2:/Grupo de traballo de Xénero: Estuda as políticas de igual-
dade e discriminación segundo o sexo do investigador e partici-
pa en diversos congresos a nivel internacional sobre xénero. 

 C/Comisión Xurídica: Proporciona asesoramento xurídico ó noso 
colectivo, ademais de elaborar un modelo de lei que regula o 
paso de bolsas a contratos. 

 D/ Comisión de Asuntos Exteriores: Encárgase da mediación co-
as asociacións afins dos diversos países e de representar a FJI-
Precarios en Eurodoc. 

 E/Comisión de Mobilizacións: Encárgase de organizar e coordinar 
as mobilizacións do colectivo, que poden ter moi diversas facetas: 
manifestacións, envío de cartas a xornais, sentadas, participación 
como público en actos que interesen ó colectivo,... 

 F/Comisión de Contacto coas Institucións: Encárgase do contacto 
coas administracións públicas, cos partidos políticos, sindicatos, 
colectivos de profesores, asociacións profesionais, universida-
des,.... Estas xestions permiten expor a problemática dos investi-
gadores e propor medidas concretas para solucionala. 

 G/Comisión de Carreira Investigadora: Estuda e planifica o de-
seño dunha proposta de carreira investigadora estruturada e 
organizada que solucione a caótica situación actual. 

 H/Comisión Postdoc: Estudo da problemática específica do colecti-
vo de investigadores xa doutores, en especial as súas perspectivas 
de inserción nun posto estable dentro do sistema de I+D+i. 

 I/Comisión CSIC: Coordina os diversos grupos de investigadores 
dentro desta macroaxencia pública de investigación que conta 

con máis de 100 centros repartidos por toda a nosa xeografía. 
Tamén agrupa outros colectivos de organismos públicos de in-
vestigación, con problemáticas similares: Centro de Investiga-
cións Energéticas, Medioambientais e Tecnológicas (CIEMAT), 
Instituto de Saúde Carlos III, Instituto Nacional de Investiga-
cións Agrarias, Instituto Español de Oceanografía,…. 

 G/Comisión Web: Responsable da web de precarios, do foro de 
debate e da xestión das listas de distribución. 

 

Dentro dos obxectivos principais da FJI-Precarios está a reivindica-
ción do recoñecemento dos Investigadores Predoutorais e Postdoutorais 
como traballadores de pleno dereito, e polo tanto, a formalización dun 
contrato laboral que lle recoñeza os dereitos e deberes de calquera tra-
ballador, aínda que ese contrato deba adaptarse ás peculiaridades da 
carrera investigadora (estadías noutros centros de investigación, asis-
tencia a congresos,...) Outras reivindicacións son: 
 

 Unificar as condicións das axudas de todos os organismos públi-
cos e privados, evitando así a gran diversidade existente ac-
tualmente. 

 Recoñecemento dos investigadores en fase inicial e perfeccio-
namento como membros de pleno dereito dos organismos de 
investigación, co conseguinte dereito a representación nos ór-
ganos de participación e dirección. 

 Deseño dunha política científica coherente e programada plu-
rianualmente, seguindo criterios racionais, cun maior control 
no destino dos fondos e cunha especial atención ós recursos 
humanos, ademais dun aumento na inversión en I+D. 

 Regulación dunha carreira investigadora que evite periodos de in-
terrupción laboral entre distintas axudas; que diminúa a burocrati-
zación e que favoreza a inserción no sistema de investigación pú-
blico e privado despois da obtención do título de doutor. 

 

Como se pode observar, a FJI-Precarios non só reivindica e se mani-
festa, senón que participa activamente na mellora do sistema dende 
múltiples frontes. A unión fai a forza; é dicir, a acción coordinada e sos-
tida permite lograr avances para mellorar as condicións dos investigado-
res. Para participar na asociación non é necesario ser un experto en po-
lítica científica, só ter ganas de colaborar na difusión da investigación 
científica e na mellora da situación laboral e social dos investigadores 
novos do Estado e das Comunidades Autonómas, así como no perfeccio-
namento do sistema de I+D ata alcanzar os países do noso entorno. Aso-
ciarse e/ou participar activamente serve para que o colectivo teña máis 

visibilidade e capacidade de presión. Existen numerosos exemplos na 
historia, como o nacemento dos sindicatos, a esixencia do voto femini-
no, as asociacións que loitan polos dereitos das minorías...  

Nos poucos anos que leva de andadura, a FJI-Precarios conseguiu 
avances moi importantes, algúns de importante calado e outros de ám-
bito máis restrinxido, pero non por iso menos valiosos. Todas estas acti-
vidades e moitas máis necesitan da colaboración dos investigadores no-
vos. Malia que algúns investigadores e incluso xestores de I+D pensen 
que é inútil reivindicar ou que non se conseguirá nada, a realidade é 
moi distinta, pois é evidente que nestes últimos anos fóronse logrando 
moitos avances na mellora da situación dos investigadores.  

Aínda que sexa útil, nin sequera é necesario un grupo numeroso nin 
accións multitudinarias. Un exemplo concreto: unicamente dialogando 
cos responsables do centro, os investigadores da Estación Biolóxica de 
Doñana conseguiron ter un representante no claustro científico, un pro-
tocolo para a supervisión das teses de doutoramento que protexa os in-
vestigadores, unha Comisión de Doutoramento e o compromiso de que 
non se use a figura da bolsa para conseguir man de obra barata. 

Cabe destacar que o funcionamento da FJI-Precarios e das asocia-
cións locais baséase no traballo voluntario e desinteresado das personas 
que participan nas súas listas de correo e nas reunións presenciais; can-
tas máis persoas haxa, maior posibilidade haberá de facer cousas e de 
presionar. Ningún membro da FJI-Precarios ou dunha asociación se dedi-
ca exclusivamente á asociación, todos o compatibilizan co seu traballo 
en investigación, a familia ou outras actividades ou traballo; cada un 
bota unha man en función das súas posibilidades. Para máis información 
sobre asociarse ou colaborar, pódese consultar a web da “Federación de 
Jóvenes Investigadores-Precarios” (http://www.precarios.org ) ou a 
web da Asociación de Personal Investigador e Técnico Non Contratado 
de Galicia (Precarios-Galicia: http://www.precariosgalicia.org). 
 

ESTATUTOS DOS INVESTIGADORES 
 

No ano 2003, despois de moitos meses de múltiples reivindicacións da 
FJI-Precarios, o Goberno do Partido Popular presidido por D. Jose María 
Aznar aprobou, despois de dous anos de elaboración e tramitación en dis-
tintos ministerios, o primeiro Estatuto do Bolseiro (EB), publicado no BOE 
do 03/11/03 e que prestaba moi pouca atención ás suxerencias e reclama-
cións do colectivo. Aínda que foi o primeiro marco regulador da figura do 
bolseiro, o certo é que presentaba grandes inconvenientes, como: 

 

 A falta de obrigatoriedade. Adherirse ou non ao Estatuto do 
Bolseiro quedaba á vontade da entidade convocante. Un estudo 

da FJI demostra que só se adheriu o 25% das entidades en con-
dicións de facelo. 

 Só consideraba bolseiro de investigación (e amparado polo Es-
tatuto) a aqueles co grado de doutor ou que obtivesen o Diplo-
ma de Estudos Avanzados (DEA), que se acada normalmente ao 
final do segundo ano do doutoramento. 

 A cotización á Seguridade Social facíase pola base mínima abso-
luta, correspondente a un peón sen especialización. 

 Non contemplaba o dereito ao subsidio de desemprego. 
 Permitía que se seguisen dando bolsas de formación a douto-

res, o maior grao posible no sistema académico español. 
 Etc. 

 

 Foi o primeiro, e precario, paso dun camiño moi longo de regula-
ción legal dun colectivo moi desprotexido. Algo máis de dous anos des-
pois, baixo o Goberno do Partido Socialista Obreiro Español presidido 
por D. Jose Luis Rodríguez Zapatero, douse un paso máis, coa aproba-
ción do Estatuto do Personal Investigador en Formación (EPIF), publica-
do no BOE do  03/02/06,  que deroga o anterior estatuto e establece 
unha serie de novidades: 
 

 A obrigatoriedade para todas as bolsas encadradas nun progra-
ma de doutoramento. 

 Un sistema 2+2:  os dous primeiros anos son de bolsa, con coti-
zación á Seguridade Social (excepto pola continxencia de de-
semprego) pola base  mínima absoluta para o ano 2006 e a base 
mínima para un licenciado a partir de 2007. Tras conseguir o 
DEA e transcorridos dous anos de desfrute, a bolsa transfórma-
se nun contrato laboral en prácticas, con cotización á Seguri-
dade Social completa (incluído desemprego).  

 Ademais, establece a eliminación de todas as bolsas postdoutorais, 
que deben transformarse obrigatoriamente en contratos laborais. 

 

Con todo, malia supoñer un paso adiante cara ao recoñecemento 
como traballadores de pleno dereito dos investigadores en fase inicial, 
este Estatuto presenta unha serie de carencias graves, como veremos 
máis adiante. Na elaboración do EPIF participou moi activamente a FJI-
Precarios, dado que en xuño de 2005 se asinou un pacto entre a Secre-
taría de Estado de Universidades e Investigación (SEUI) e a FJI-Precarios 
establecendo cales serían as liñas xerais do futuro EPIF, cumprindo un-
has condicións mínimas que a FJI consideraba inexcusables para descon-
vocar a manifestación convocada inicialmente para o 17 de xuño.  

A pesar de que durante a etapa de redacción do EPIF, a SEUI fixo 
chegar diversos borradores do estatuto á FJI-Precarios, o EPIF finalmen-
te aprobado e publicado no BOE era moi distinto destes borradores en-
tregados, non cumpría o pacto asinado coa FJI-Precarios e ignoraba re-
comendacións de institucións tan significativas como o Consello de Esta-
do.  Aínda que en moitos casos a SEUI foi avisada destes defectos, o EPIF 
presenta un bo número de defectos e problemas:  

 

 Deixa fóra do seu ámbito de aplicación aos investigadores cunha 
axuda non asociada a un programa de doutoramento (por exem-
plo, os investigadores predoutorais financiados con cargo a un 
proxecto de investigación), consolidando deste xeito un agravio 
comparativo entre persoas que realizan o mesmo traballo. 

 A obrigatoriedade de que o contrato de investigación se forma-
lice da modalidade en prácticas crea problemas legais; segundo 
o Estatuto dos Traballadores, este contrato só se pode asinar 
cando fai menos de 4 anos que se obtivo o título habilitante, e 
non se pode asinar se anteriormente se gozou doutro contrato 
en prácticas de dous anos de duración. Isto fai que investigado-
res que cumpren os requisitos para pasar á fase de contrato te-
ñan que seguir cunha bolsa, co conseguinte prexuízo nos seus 
dereitos laborais. 

• límite máximo da etapa de contrato é de dous anos, dificultan-
do así a existencia de programas que melloren as condicións do 
EPIF, como o sistema 1+3 da Generalitat de Cataluña (1 ano de 
bolsa e 3 de contrato) ou o 0+4 da Comunidade de Madrid. 

 A caótica redacción do seu articulado - así como a inhibición do Mi-
nisterio de Educación e Ciencia do seu deber de vixilante do cum-
primento deste estatuto - permite vías de escape ás institucións 
que non queiran acoller os seus programas de bolsas ao Estatuto. 

 

Ests problemas aconsellan unha nova redacción dun Estatuto que mi-
nimice a problemática e posibilite unha mellora da investigación no no-
so país, comezando polo cerne, o primeiro elo da cadea: os medios 
humanos. É un tema que tamén evita a reforma da Ley Orgánica de Uni-
versidades. No tocante a Europa, a Comisión Europea promulgou en 
marzo de 2005 unhas recomendacións en materia de investigación (pro-
cedementos de selección, dereitos laborais e sociais, riscos laborais,...) 
que hoxe están moi lonxe de cumprirse no noso país. Estas recomenda-
cións recollidas na Carta Europea do Investigador e no Código de Con-
ducta para a Contratación de Investigadores (http://www.mec.es/ 
ciencia/movilidadUE/files/cartaEuropea.pdf) consideran os investigado-
res como profesionais desde a obtención do título de grao; e como tales 

profesionais deben gozar dos dereitos laborais correspondentes a cal-
quera traballador. Esta líña marcada por Europa pretende garantir que 
todos os investigadores europeos gocen dos mesmos dereitos e deberes 
en calquera dos países membros da Unión, loitando así contra a actual 
fragmentación das condicións das carreiras investigadoras nos diferentes 
estados e creando ó mesmo tempo un mercado laboral dinámico e aber-
to para os investigadores. 

Nun momento en que unha sociedade só ten futuro se inviste en I+D 
e en que se nos fala de que precisamos aumentar considerablemente o 
número de investigadores, agardamos que os nosos xestores sexan cons-
cientes de que eses científicos non poderán vir se non se lles planifican 
un oco e unhas condicións de traballo dignas. 
 

CARREIRA CIENTÍFICA 
 

Qué é a etapa predoutoral? Existe unha carreira investigadora? Como 
dixemos anteriormente, a nosa asociación loita por unha carreira inves-
tigadora estruturada e organizada dun modo racional, cómodo  para o 
investigador e que optimice os recursos. Adóitase dividir a  carreira pro-
fesional en catro etapas, ainda que os límites ou o tempo de cada etapa 
pode variar moito dependendo do campo de investigación, da carreira, 
da universidade, da comunidade; non deixa de ser unha división ás veces 
un tanto arbitraria e non sempre con recoñecemento legal (aínda que, 
por exemplo, o Plan Galego de I+D+i 2006-2010 vai nesa liña). 

 

1/Etapa predoutoral: Esta fase é na que nos imos centrar, non só por 
ser a primeira, senón tamén a que concentra maior número de investi-
gadores novos. Nesta etapa, os investigadores son titulados universita-
rios amparados normalmente por unha bolsa/contrato/axuda, obtidos 
normalmente en concurso de méritos con concorrencia competitiva e 
que desenvolven os seus labores de investigación (ás veces tamén do-
centes) en organismos públicos ou privados. Dura 4-5 anos e finaliza coa 
lectura e defensa dunha tese doutoral ante un tribunal académico. Du-
rante o primeiro ano, ademais de traballar no seu centro, , o investiga-
dor debe realizar uns cursos de doutoramento; polo xeral, o traballo é a 
tempo completo e en réxime de exclusividade. No segundo ano, debe 
realizarse un traballo académico a defender ante un tribunal académi-
co; este traballo permite obter o DEA ou equivalente no novo sistema de 
graos tras as reformas de Boloña.  

Este colectivo de investigadores representa ó redor dunha cuarta 
parte do persoal investigador en España, sendo, polo tanto, unha das 
principais forzas de traballo dos grupos de investigación nos que pertici-
pan. Segundo un estudo bibliométrico realizado pola FJI-Precarios 

(www.precarios.org/docs/productividad1.2.1.pdf ) case a metade dos 
artigos científicos españois en revistas internacionais de impacto están 
firmados en primeiro lugar por un investigador que non pertence a plan-
tilla do centro (predoutoral na súa meirande parte), persoal que partici-
pa na elaboración do 90% dos artigos. 

Dada a diversidade de programas de axudas, xestionados por orga-
nismos privados e públicos de distinto ámbito, é moi difícil coñecer 
exactamente o número total de investigadores  predoutorais en España. 
O absoluto desinterese das administracións por facelo provoca que só se 
teñan algunhas referencias moi infraestimadas sobre o número e a súa 
proporción nos centros de investigación; os escasos datos existentes 
tampouco adoitan permitir saber a porcentaxe de bolseiros e de contra-
tados ou de predoutorais fronte a postdoutorais. Dende o ano 2000, o 
Instituto Nacional de Estatística (INE) contabiliza como persoal investi-
gador os bolseiros de investigación (na súa maior parte da etapa predou-
toral) Dos 80.081 investigadores que daba para o ano 2001 no sistema de 
I+D+i públicos ou sen finalidade de lucro, 23.954 eran investigadores fi-
nanciados con bolsa; a porcentaxe supera o 25%, unha proporción que se 
mantén aproximadamente aínda hoxe. En Marzo do 2005, os bolseiros de 
investigación superaban en número os científicos funcionarios no CSIC, 
2532 fronte a 2376 funcionarios. 

A nota predominante nesta etapa é a grande heteroxeneidad nas 
condicións sociolaborais que rexens investigadores que realizan un mis-
mo traballo2. As axudas para realizar a tese de doutoramento entran 
dentro do ámbito do EPIF, o que implica dous anos de bolsa con cotiza-
ción (reducida) á Seguridade Social, sen dereito a desemprego e priva-
ción dalgúns dereitos sociais e dous anos de contrato en prácticas, con 
dereitos laborais completos (aínda que con algúns problemas non meno-
res, como a exclusión case xeral do convenio colectivo ou os atrancos 
burocráticos para a formalización). Sen embargo, existen dúas modali-
dades de investigadores predoutorais cunha problemática maior: 

 
 

A) Investigadores cunha axuda que non aplica o EPIF: Estos investigado-
res son remunerados mediante unha bolsa, un mecanismo que legalmen-
te é unha “axuda ó estudo”, obviando que traballan dentro dunha estru-
tura organizativa, dependendo dun xefe ou supervisor e sendo produti-
vos para o centro onde desenvolven o seu labor, polo que entrarían de-
ntro do ámbito de aplicación do Estatuto dos Traballadores e deberan 

                                                           
2 Para máis información sobre o tema da heteroxeneidade pódese consultar o in-
forme da FJI-Precarios Heterogeneidad y precariedad. La diversidad de las ayu-
das a investigadores en España a nivel estatal y autonómico”, dispoñible no ende-
rezo   http://www.precarios.org/docs/heterogeneidad.pdf. 

ser contratados. Son traballadores de feito e non de dereito, o que im-
plica – salvo nos raros casos en que a convocatoria da axuda especifique 
o contrario para os puntos 3, 4 ou 5 – que estes investigadores: 
 

 Non teñan cobertura sanitaria pública; nalgúns casos, a bolsa 
leva asociado un seguro médico e/ou de accidentes, de cober-
tura e prestacións máis limitadas. 

 Non coticen para o sistema de pensións. É algo especialmente gra-
ve se temos en conta que o sistema permite que o investigador 
vaia saltando de bolsa en bolsa durante periodos prolongados de 
tempo, non poucas veces ata os 30, 35 ou incluso 40 anos. 

 Carezan de permiso de paternidade/maternidade. 
 Carezan de baixa por enfermidade ou de prestación por invali-

dez/incapacidade permanente/morte. 
 Carezan de vacacións reguladas e outros dereitos laborais 

(permisos por enfermidade de familiar, por asuntos propios, 
dereito a folga, formación en riscos laborais,...) 

 Carezan de prestación por desemprego ó finalizar a axuda. 
 

Ademais, na grande maioría dos organismos carecen dos dereitos de 
investigadores con outro tipo de axudas ou de investigadores funciona-
rios ou contratados: representación nos órganos colexiados, uso de ins-
talacións e servizos da institución (gardería, comedores, servizo médi-
co,...), figurar oficialmente como membro dos grupos de investigación, 
recoñecemento dos anos de traballo como antigüidade ou mérito en 
concursos de acceso,... 
 

B) Investigadores sen remuneración regulada (ISRR): Son titulados que 
deciden facer a tese ou dedicarse á investigación pero que non reciben 
ningún salario nin financiamento por iso, ou que reciben un que non re-
flicte a súa dedicación real. A tipoloxía é moi complexa, imos sinalar 
uns casos: traballador a tempo completo pero con contrato/bolsa a 
tempo parcial; investigador contratado como técnico de laboratorio; li-
cenciados recentes que traballan no grupo en espera de bolsa/contrato; 
ex-bolseiros/contratados que seguen a traballar sen remuneración, 
normalmente para acabar a súa tese; investigadores remunerados en 
negro ou como colaboradores externo Non fai falla enumerar os dereitos 
dos que carece este grupo, pois ó non teren contrato nin bolsa quedan 
excluídos de calquera protección ou dereito aplicable a un traballador; 
só terían cubertos os seus dereitos aqueles que tivesen contrato ou bol-
sa, aínda que non estivese de acordo coa súa actividade real. Con todo, 
a efectos legais, os investigadores que traballan sen remuneración de 
ningún tipo son considerados “voluntarios científicos”, o que lles dá 
unha certa cobertura legal a través da Lei Estatal de Voluntariado ou da 
lexislación das distintas Comunidades. 

A etapa predoutoral é un momento no que se produce un gran núme-
ro de abandonos: a precariedade do sistema de bolsas e as malas condi-
cións dos investigadores que xa explicamos, fan que moitos deles aban-
donen a súa axuda tan pronto como se lles presenta a posibilidade de 
acceder a un contrato laboral, aínda que sexa nun campo non relacio-
nado coa investigación e abandonando a tese, ou continúandoa a un 
ritmo máis pausado. Segundo o Informe Bricall (ano 2000, cap. IV, p. 
253), en torno ó 87% dos doutorandos abandona sen concluír a súa tese 
doctoral. Ademais, o 46% dos investigadores que ten bolsa renuncia a 
esta antes da súa finalización.  

 

2/Etapa postdoutoral: Unha vez defendida a tese e obtido o título de 
doutor, máximo grado académico do noso sistema universitario, entra-
mos na etapa postdoutoral. Non hai nunha duración definida para esta 
fase. As bolsas e axudas ofertadas polas institucións públicas oscilan en 
torno ós 2 ou 3 anos de duración e concédense para unha estadía nun 
centro de prestixio no estranxeiro (excepcionalmente, nun centro espa-
ñol distinto de aquel no que se doutorou o aspirante); dependendo das 
posibilidades financieiras dos centros de destino, é posible que o inves-
tigador consiga financiamento adicional para algún tempo máis. 

Actualmente, o EPIF establece a prohibición das bolsas destinadas a 
doutores (deberán ser contratos), pero é unha norma que seguen in-
cumprindo a maioría das entidades subvencionadoras (incluído o propio 
Ministerio de Educación e Ciencia), especialmente nas bolsas destinadas 
ó estranxeiro, aducindo problemas xurídicos. Nestes momentos a xestión 
estatal destas axudas é catastrófica, con meses de retraso na data de 
concesión da axuda e nas convocatorias ou remuneracións que adoitan 
estar por debaixo do nivel de vida do país de destino, ás veces incluso 
rozando o umbral da pobreza. 

Un dos grandes problemas desta etapa é a continuidade coa fase ante-
rior e coa fase posterior. Pola descoordinación das convocatorias e os re-
trasos, é frecuente que haxa que agardar meses entre que se remata unha 
axuda e se pode solicitar outra, un longo período de tempo no que non se 
cobra nada (nin sequera o paro, pois ata o de agora son case sempre bol-
sas). A incertidume sobre o futuro e a posibilidade de seguir traballando 
frea as posibilidades de facer un proxecto de investigación a medio ou lon-
go prazo, por non falar xa da inestabilidade persoal e familiar. 

 

3/Etapa de reincorporación: Unha das medidas adoptadas para tentar 
evitar a fuga de investigadores formados cos recursos do noso país e permi-
tir a súa reincorporación ó noso sistema de investigación foron os progra-
mas de reincorporación. No ano 2001 creouse a nivel estatal (pronto apa-
receron os modelos autonómicos, como o programa galego Parga Pondal) 
un programa de reincorporación de investigadores “de élite”coñecido co-

mo Ramón y Cajal, destinado a 750 doutores experimentados e de signifi-
cado currículo que normalmente estaban no estranxeiro. O Ministerio e o 
centro de investigación ó que se incorporaba o investigador cofinanciaban 
o contrato durante 5 anos e había implícito un compromiso de incorpora-
ción estable para os investigadores que superasen as avaliacións corres-
pondentes. Feitos eses 5 anos, no 2006, non foron poucos os problemas pa-
ra evitar que algúns destes investigadores quedase literalmente na rúa e, 
en moitos casos, só se conseguiu un remendo transitorio. 

Un dos problemas máis graves destes programas é a supeditación a 
un grupo de investigación xa existente (coas súas estruturas de poder, o 
seu reparto de instalacións,...), o que provoca enormes dificultades pa-
ra que o investigador que se incorpora abra novas liñas de investigación; 
moitas veces o investigador Ramón y Cajal non é visto como o que é, un 
investigador capaz de liderar grupos, senón que é considerado case un 
“bolseiro de luxo”. A esta circunstancia temos que engadir a falta de 
presuposto para personal técnico, materiais, aparataxe... o que redunda 
na súa debida sumisión a un grupo xa operativo que lle poida proporcio-
nar recursos humanos, materiais e espazo físico3. Para unha vez acabado 
o contrato unha posibilidade de estabilización. Para poder ampliar máis 
sobre este tema podese consultar un informe elaborado por FJI-
Precarios titulado: “Carrera Investigadora en España:deficiencias y pro-
puestas” (http://www.precarios.org/docs/Informe_CI.pdf). 

 

4/Etapa de estabilización: Como o seu nome indica, nesta fase procúra-
se a estabilización do investigador. Obviamente, nun deseño ideal de 
carreira investigadora “estabilidade” non é sinónimo de “inmobilidade”; 
ten que haber un sistema de avaliación da calidade investigadora que 
permita verificar que o persoal científico realiza axeitadamente o seu 
traballo, superando as avaliacións oportunas. Despois dunha carreira 
chea de obstáculos, problemas e inseguridade permanente, que dura de 
media uns 10-15 anos, só unha porcentaxe moi baixa dos que empezaron 
a investigar acaban conseguindo unha estabilización mediante a aproba-
ción dunconcurso-oposición a unha praza de profesor titular de universi-
dade ou investigador dun organismo público de investigación. 

Hai varias causas a considerar para este problema. Unha delas é a 
ausencia de renovación da plantilla. A pesar de que a idade media do 
seu persoal docente e/ou investigador estable xa ronda os 50 anos, as 
universidades e centros de investigación non desenvolven unha política 
de anovamento e convócanse moi poucas prazas. Outro problema, máis 

                                                           
3 Para máis información sobre as etapas de reincorporación e de estabilización, 
pódese consultar o informe da FJI-Precarios titulado Carrera Investigadora en Es-
paña:deficiencias y propuestas,  dispoñible no enderezo http://www.preca 
rios.org/docs/Informe_CI.pdf 

famoso, é o da endogamia. A grande maioría das veces as prazas que se 
convocan xa teñen un candidato gañador preasignado, case sempre xa 
traballador do centro en cuestión4. Moitas veces os criterios manexados 
á hora de dar unha praza son os de afinidade persoal ou académica ó 
núcleo de poder, e non criterios de calidade obxectivos; este feito 
prexudica grandemente a estabilización dos investigadores, ademais de 
ir en mingua da calidade xeral dos membros do sistema de I+D+i. 
 

CARREIRA CIENTÍFICA E MEDIOS 
 

Para intentar concienciar o público en xeral e mellorar a situación 
dos investigadores e da investigación no noso país, a nosa asociación uti-
liza todos os recursos ó seu alcance, tendo en conta sempre que os que 
participan activamente son voluntarios non retribuídos que compaxinan 
esta actividade co seu traballo na investigación. Un dos métodos máis 
empregados para difundir as nosas actividades, críticas e suxestións é o 
envío de comunicados ós medios mediante correo electrónico, denun-
ciando todas as inxustizas sobre o colectivo; algunhas das últimas comu-
nicacións trataron os seguintes temas: 
 

 Denuncia de bolsas que non cumpren o EPIF. 
 Denuncia de axudas de entidades públicas ou privadas que non 

contemplan dereitos laborais-sociais básicos (seguro médico, 
retribución inferior ó soldo mínimo interprofesional, ....)  

 Retrasos na resolución das axudas, poñendo de manifesto tanto 
os importantes problemas personais que iso conleva coma os 
prexuízos para o sistema de I+D, como son os retrasos na incor-
poración ó grupo de investigación (e o conseguinte retraso nos 
proxectos). 

 

Tamén ten cabida destacada nos medios a xornada de investigadores 
novos que organiza anualmente a Federación (as cuartas foron en Madrid e 
as quintas serán en Bilbao do 28 de febreiro ó 2 de marzo de 2007), que 
adoitan congregar a destacados persoeiros da ciencia nacional e interna-
cional: Federico Mayor Zaragoza, Manuel Toharia, Pedro Etxenique,.... Xa 
máis a nivel local, son importantes as  conferencias, cursos, charlas, mesas 
redondas,... que organizan as asociacións locais, tratando diversos temas, 
entre os que destaca a información sobre o acceso á investigación e a con-
cienciación do colectivo sobre a súa problemática particular. 

                                                           
4 Véxase un informe a este respecto en http://www.iesam.csic.es/doctrab2/dt-
0608.pdf 

A seguir falaremos das características particulares de cada medio de 
comunicación á hora de contactar coa nosa asociación e de reflectir as 
nosas actividades. 

 

 A/Prensa escrita: Normalmente contactamos cos xornais vía co-
rreo electrónico, enviando os nosos comunicados, que conteñen 
o número de teléfono, para que os xornalistas poidan contactar 
con nós para calquera aclaración e o incorporen ós seus arquivos 
para cando precisen da nosa opinión; isto vale tamén para os ou-
tros medios de comunicación. Na prensa escrita – deixando á 
parte as noticias que redactan baseándose nos nosos comunida-
dos - a forma de colaboración preferente é a entrevista a un dos 
nosos membros, aínda que ás veces tamén nos piden que escri-
bamos algún artigo de divulgación da investigación. É frecuente 
que moitos dos membros ou simpatizantes de Precarios aprovei-
ten entrevistas que lles fan por algún motivo para sacar a cola-
ción a problemática do colectivo e dar a coñecer a asociación. A 
repercusión nos xornais é media; os nosos comunicados teñen 
sempre eco nalgún medio, pero varía bastante o xornal que se 
fai eco; en calquera caso, xa ocupamos bastantes páxinas de 
medios de difusión estatal: El País, El Mundo, ABC,... É tamén 
positivo que os xornalistas xa teñen a Precarios como asociación 
de referencia e non son poucas as veces que nos chaman para 
pedirnos opinión sobre diferentes temas de I+D+i ou incluso can-
do precisan información ou datos de diferente tipo. 

 B/Radio: Normalmente é despois do envío dun comunicado que 
contactan con nós  vía telefónica para unha entrevista telefó-
nica ou presencial, en directo ou en diferido. As entrevistas te-
lefónicas adoitan ser máis breves (10-20 minutos) cás presen-
ciais no estudo (20-40 minutos); ás veces, especialmente no úl-
timo caso, son convites para participar en debates ou mesas 
redondas con outras persoas. A repercusión é grande, xa que a 
radio pode ser escoitada facilmente polos investigadores no lu-
gar de traballo e o normal é que se saiba con antelación a hora 
de emisión. A temática é similar á tratada pola prensa escrita, 
aínda que é máis frecuente que as emisoras que contacten 
sexan de ámbito local ou autonómico, o que permite tratar 
asuntos máis cinguidos á área de influencia da asociación local: 
eleccións universitarias, actividades organizadas pola asocia-
ción, política do goberno autonómico,... 

 C/Televisión: Bastante escasa. Nos últimos tempos tratouse 
esencialmente de reportaxes gravadas en espazos de divulgación 
científica ou en documentais que trataban o problema laboral da 

mocidade, e o caso do investigador era presentado como un 
exemplo máis. Mentres que as televisións de ámbito local son 
máis proclives ás entrevistas demoradas, as autonómicas ou esta-
tais prefiren a inclusión – necesariamente breve – nos telexornais 
ou en programas específicos sobre ciencia ou precariedade labo-
ral, como se dixo arriba. En varios casos, traballouse con produ-
toras de TV, que logo venderon o seu produto a unha ou varias 
canles. A repercusión é maior dentro do público en xeral, pero 
moderada dentro do colectivo investigador. Bótase en falta unha 
cobertura maior dos eventos científicos e de divulgación da pro-
blemática da investigación en España. Ó se tratar de medios de 
comunicación moi masiva, a súa politización é máis acuciada, 
polo que non sempre é fácil facer chegar posicións críticas; ta-
mén é normal que cando hai un suceso importante, os eventos 
menos “mediáticos”, coma os nosos, queden escurecidos. 

 D/Internet: Temos que distinguir dúas categorías: os xornais tra-
dicionais que contan tamén con edición dixital e os xornais espe-
cíficos de Internet. No caso dos primeiros, podemos aplicar o di-
to arriba para a prensa escrita; na maioría dos casos a nova pu-
blicada é idéntica á da versión escrita.  Os xornais exclusivamen-
te dixitais adoitan publicar comunicados, artigos e entrevistas 
moi regularmente, pero a súa repercusión é inferior á do medio 
escrito, xa que por unha banda non toda a xente ten acceso a In-
ternet e, pola outra, hai unha feroz competencia. Os blogues e 
páxinas especializadas en ciencia son un medio de influencia 
crecente e que tamén adoitan prestarnos atención destacada. 

 E/Medios especializados: As revistas e publicacións científicas sa-
can a cotío novas relacionadas coa investigación en diferentes ám-
bitos territoriais (segundo a revista). O problema é que a difusión 
limítase ó entorno científico, é raro que chegue ó público en xeral. 

 F/Congresos e conferencias: A organización das xornadas de in-
vestigadores, as charlas, exposicións,...son outras das moitas 
formas de achegar ó público os problemas da investigación. Pre-
carios recibe numerosas invitacións para participar en congresos, 
dar conferencias,...o problema principal é que o seu alcance é 
moi limitado, practicamente só os asistentes, que moitas veces 
son poucos e pertencentes a un colectivo moi concreto. 

 

Unha importante dificultade coa que batemos á hora de tentar di-
vulgar a nosa problemática é que o noso mundo ten toda unha serie de 
termos moi específicos que non son coñecidos polo público en xeral 
(DEA, estadía, bolsas asociadas a proxecto,...); ademais, moitos dos no-
sos problemas radican en cuestións legais ou organizativas que son difí-

ciles de resumir nun par de minutos e que tampouco son familiares á so-
ciedade (diferenza entre bolsa e contrato, o ámbito de aplicación do 
EPIF, tratamento fiscal das bolsas,...). Aínda que facemos esforzos por 
adoptar unha lingua clara e simplificada, é tarefa complicada. 

Os destinatarios principais da nosa mensaxe a través dos medios son 
sempre dous. Dunha banda, o propio colectivo, que normalmente xa coñe-
ce a nosa posición e que en xeral a valora positivamente (outra cousa é 
que non teñamos o suficiente peso nos órganos decisorios como para poñe-
la en marcha). Por outra banda, tentamos chegar á sociedade en xeral, pa-
ra que sexa consciente da importancia da investigación e do trato ós recur-
sos humanos; esencialmente, tentamos facer entender que a investigación 
é un traballo como calquera outro, polo que non existe razón para que os 
seus dereitos e deberes sexan diferentes ós dos outros profesionais. 

Outro problema xa máis relacionado cos medios é a relación entre a 
importancia real da  noticia e a importancia que lle atribúen os xornais. 
O noso problema xa ven de longo, polo que é unha noticia “atemporal” 
que se ve rapidamente desprazada cando hai outros temas de actualida-
de “urxente”. En segundo lugar está o xa mencionado problema da sim-
plificación; xa que moitas actividades científicas ou de análise da políti-
ca científica son difíciles de explicar para todos os públicos, os xornais 
tenden a ignoralas. En terceiro lugar está a falta de xornalistas especia-
lizados en investigación científica, difusión científica e/ou xestión de 
I+D. En cuarto lugar, pero non menos importante por iso, está o desin-
terese que sente en xeral o público ante a investigación; é evidente que  
unha presenza constante da investigación e dos seus problemas nos me-
dios incidiría nun coñecemento xeral da situación que permitiría presio-
nar os políticos para conseguir avances. 

Todo o anterior causa que en moitas ocasións non teñamos un acceso 
fácil a medios de comunicación con difusión aceptable; en calquera ca-
so, consideramos que é un problema que afecta  a colectivos máis am-
plos, como pode ser o de mozos afectados pola precariedade laboral. Na 
nosa asociación temos sempre a porta aberta a colaborar con todos os 
medios de comunicación, non só na difusión das nosas reinvidicacións 
senon tamén para a difusión da investigación e da ciencia en xeral. 

 
A Asociación de Persoal Investigador e Técnico Non Contratado de Gali-

cia ou Precarios-Galicia nace coa finalidade de defende-los intereses 
do colectivo. Reivindícase o recoñecemento dos dereitos laborais 
(seguridade social, paro, vacacións, prevención de riscos labo-
rais,...) que se nos negan e que, no mellor dos casos, se suplen con 
bolsas. E-mail: precariosgalicia@yahoo.es 


